
sþ. 39. Tillaga til þingsályktunar [39. mál]
um endurskoðun skiptalaganna.

Flm.: Ásgeir Bjarnason, Ólafur Jóhannesson.

Alþingi ályktar að skora á ríkisstjórnina að láta fara fram endurskoðun á
lögum nr. 3 frá 12. apríl 1878, um skipti á dánarbúum og félagsbúum o. fl.

Greinargerð.
Tillaga þessi er samhljóða tillögu, er við flm. fluttum á síðasta þingi, en hlaut

þá ekki afgreiðslu.
Lög um skipti á dánarbúum og félagsbúum o. fl. eru frá árinu 1878. Á þeim

rúmum 8 áratugum, sem liðnir eru frá gildistöku laganna, hafa orðið margvíslegar
breytingar á fjölmörgum sviðum hér á landi. Það er því augljóst mál, að marg-
vísleg atvik hafa komið fyrir við framkvæmd þessarar löggjafar, sem hinir fram-
sýnu lagasmiðir sáu ekki fyrir á s. I. öld. Það er því skiljanlegt, að sum ákvæði
þessarar löggjafar séu orðin úrelt, bæði vegna breyttra aðstæðna og breyttrar lög-
gjafar á öðrum sviðum. Á það ekki sízt við um rétt konunnar, sem áður fyrr
hafði mjög takmörkuð þjóðfélagsréttindi, sem hafa breytzt á þann veg, að nú njóta
þær á flestum eða öllum sviðum sömu réttinda og karlmenn.

A síðasta Alþingi var samþykkt frv. til erfðalaga, og var það samið af mjög
hæfum mönnum. Lög þessi eru sniðin eftir erfðalöggjöf Norðurlanda, að svo miklu
leyti sem hentar íslenzkum staðháttum. Inn í erfðalögin hafa verið tekin fyrirmæli
um setu í óskiptu búi, sem áður voru í öðrum lögum. Milli erfðalaga og skiptalaga
eru náin tengsl, þar sem hlutverk skiptalaganna er m. a. það að setja ákvæði um
skipti bús milli erfingja.

Við flm. þessarar tillögu erum þeirrar skoðunar, að endurskoðun skiptalaganna
eigi að sigla í kjölfar nýrra erfðalaga.


